 

       SEKTA YA MALIASILI NA UTALII KATIKA MKOA WA RUVUMA

Maelekezo ya Ilani ya Uchaguzi ya CCM ya mwaka 2020 ni kuhakikisha Sekta ya Maliasili inachangia kikamilifu katika kuboresha maisha ya wananchi na kuchukua hatua za kuimarisha mahusiano mema baina ya Mamlaka ya Hifadhi za Taifa na wananchi wanaoishi karibu na hifadhi hizo na kuepusha migogoro isiyo ya lazima. Mkoa unaendelea kutekeleza maelekezo hayo katika kuendeleza sekta za misitu, wanyamapori, ufugaji nyuki na utalii.

Mkoa umekuwa mstari wa mbele katika kuwahamasisha wananchi juu ya utunzaji wa mazingira kwa kutokuchoma misitu hovyo na upandaji wa miti katika maeneo yaliyowazi na kwenye vyanzo vya maji. Uhamasishaji huu huenda sambamba na utekelezaji wa kampeni ya kitaifa ya upandaji miti ambayo hufanyika kila mwaka kwenye Halmashauri zote.

Mkoa wa Ruvuma una fursa za utalii wa kitamaduni na ikolojia. Baadhi ya fursa hizo ni Hifadhi ya Taifa ya Nyerere iliyopo wilaya ya Namtumbo na Hifadhi ya Taifa ya Mazingira Asilia ya Mwambesi wilayani Tunduru, samaki wa mapambo,visiwa na fukwe za Ziwa Nyasa zilizopo wilayani Nyasa,maporomoko ya mto Ruvuma na Jiwe la Mbuji katika Wilaya ya Mbinga na pori la Akiba la Liparamba lenye simba weupe na tembo wahamiaji katika wilaya ya Nyasa. 
Aidha Mkoa umeendelea kutekeleza utalii wa uwindaji wa kitalii katika maeneo ya Hifadhi za Wanyamapori za Jamii, ambazo ziko tano, Mbili zikiwa Wilay aya Tunduru ambazo ni Nalika na Chingole. Na tatu zikiwa katika Halmashauri ya Wilaya ya Namtumbo ambazo ni Mbarang’andu, Kimbanda na Kisungule.
Kwa upande wa utalii wa kiutamaduni kuna majengo ya kihistoria, majumba ya kihistoria (Makanisa ya Peramiho, Lituhi na Lundu), malikale kama vile Makumbusho ya Taifa ya Kumbukumbu ya Majimaji na  Kumbukumbu ya Rashid Mfaume Kawawa katika wilaya ya Songea.

Mkoa umeendelea kupata wageni mbalimbali, tulipata watalii 50 kutoka nchi mbalimbali duniani ambao walifika kufanya utalii katika mto Ruvuma na Hifadhi ya Taifa ya mazingira asilia ya Mwambesi wilayani Tunduru. Fedha ilibaki Tunduru, naomba tuendelee kuwapokea watalii wanapofika katika Mkoa wetu ili waendelee kuwavuta watalii wengi ili kuongeza mapato na kukuza uchumi wa Taifa.

Tamasha la utalii la fukwe ambalo linafanyika kila mwaka likiwa na lengo la kutangaza vivutio vilivyopo wilaya ya Nyasa ambayo ni kitovu cha utalii katika Mkoa wa Ruvuma.

Naomba nitumie fursa hii kuwakaribisha wawekezaji wa ndani na nje ya nchi ili waweze kufika kuwekeza katika sekta ya utalii mkoani Ruvuma.

Karibuni sana
Imetolewa na Afrikanus Challe

Afisa Maliasili na Utalii Mkoa wa Ruvuma

 

 

 

 

